
Министри, декани, гости од универзитетите во САД, дами и господа.  
 
Среќна сум што сум денес со вас да го прославиме дипломирањето на првата класа 
студенти на Меѓународната програмата за експерти од областа на земјоделската наука и 
технологија во Македонија.  
 
Денешната церемонија сведочи за силната врска помеѓу заедниците од областа на 
земјоделската наука и технологија на САД и Македонија. Ваквите програми, во кои 
експерти од Македонија работат со нивни колеги од истата област од САД, се меѓу 
најдобрите начини да се зајакнат врските меѓу нашите земји. Ваква соработка обезбедува 
реални, конкретни придобивки, како за Соединетите Држави, така и за Македонија.  
 
Американскиот народ, преку данокот што го плаќа, поддржува многу програми кои 
промовираат соработка во многу академски и научни области. Програмата Борлог е 
најновата академска програма поддржана од САД, а која е наменета за граѓани на 
Македонија. Среќна сум што земјоделски експерти сега имаат можност – преку Борлог 
програмата – да развијат силни академски врски со нивните колеги од САД. 
 
Целта на оваа програма е да се промовира безбедност на храната и економски раст преку 
трансфер на земјоделска наука и технологија. Поради таа причина, Министерството за 
земјоделство на САД соодветно ја нарече оваа програма по легендарниот американски 
научник, др. Норман Борлог. 
 
Др. Борлог, добитник на Нобеловата награда, е познат како татко на “Зелената револуција”. 
Благодарение на неговата работа за зголемување на земјоделското производство, милиони 
луѓе во Африка и Азија се спасени од глад. Др. Борлог е исто така добитник на 
Претседателскиот медал за мир и златниот медал на Конгресот.  
 
Последното покачување на цените на храната уште еднаш ја потенцира важноста на здрава 
земјоделска политика и постојано истражување на новите земјоделски технологии. 

Преку програмата Борлог, земјоделските научници и креаторите на политики поминуваат 
четири до осум недели обука на универзитети во САД. Оваа обука покрива широк спектар 
на земјоделски и технолошки гранки, како што ќе се види во текот на денешните 
презентации. 
 
Драго ми е што заедно ги одбележуваме достигнувањата на осум од најбистрите и 
најнадежни научници од Македонија коишто ќе ги презентираат резултатите на нивната 
вредна работа на шест од нашите извонредни американски институции – Државниот 
универзитет на Ајова , Универзитетот Пердју, Универзитетот Таскиги, Универзитетот на 
Мизури, Државниот Универзитет на Охајо и Универзитетот на Висконсин.  
 
Во име на нашата мисија во Скопје, сакам да им честитам на сите што учествувавте во 
првата класа на Борлог програмата во Македонија. Убедена сум дека знаењето и искуството 
со коишто се здобивте во САД ќе бидат од полза за вашите лични кариери и за 
земјоделската економија на Македонија. На сите ви посакувам многу успех во 
понатамошната работа. 
 
Исто така сакам да им посакам добредојде на претставниците од четири универзитети во 
САД коишто се денес со нас. Вашето присуство на оваа конференција ја покажува вашата 
постојана посветеност на размената на научно знаење со вашите колеги од Македонија. 
 
Нашите колеги од Македонија од Министерството за земјоделство, Министерството за 
образование и наука, Земјоделскиот факултет, Ветеринарниот Факултет, Институтот за 
Сточарство и Ветеринарната Управа исто така заслужуваат благодарност за нивната 
соработка во успешното лансирање на програмата Борлог во Македонија. 
 
И како последно, но секако не најмалку вредно, сакам да им оддадам признание на нашите 
колеги кои неуморно работеа во планирањето и имплементацијата на програмата Борлог во 
Македонија. Посебна благодарност до г-дин Абиола Адеми од Форин Сервисот за 
Земјоделство во Вашингтон за поддршката на оваа програма и до г-ѓа Розита Мреноски од 
канцеларијата за економски раст при Амбасадата на САД во Скопје, кои напорно работеа во 
подготовката на програмата во Македонија. Благодарност и до Хасан Ахмед, регионален 
аташе за земјоделство во нашата Амбасада во Белград, кој овозможи за првпат во 
Македонија да ја добиеме програмата Борлог. 
 
Ви посакувам многу продуктивна и пријатна работилница. Ви благодарам.  

